
L-Awstralja
L-Awstralja mhux biss hu pajjiż iżda hu l-iżgħar kontinent.  HHFF Dan il-kontinent hu l-iktar wieħed xott mill-kontinenti abitabbli kollha tad-dinja.  Fil-fatt il-biċċa l-kbira tan-nies jgħixu qrib il-kosta għax fil-qalba tal-pajjiż hemm aktar sħana.  L-Awstralja hi l-ikbar gżira fid-dinja u hi mdawra bi tmint elef gżira żgħira.  Il-kapitali hi Canberra.  Din ġiet magħżula bħala l-belt kapitali wara li Sydney u Melbourne ma waqfux jiġġieldu min minnhom kellu jkun il-kapitali!  Il-munita li tintuża f’dan il-pajjiż hija d-dollaru Awstraljan.  L-Olimpjadi saru darbtejn f’dan il-pajjiż, sewwasew fl-1956 u fis-sena 2000.

Il-popolazzjoni tal-Awstralja hi ta’ wieħed u għoxrin miljun.  Fl-Awstralja nsibu wkoll l-Aboriġini li kienu l-ewwel abitanti tagħha.  Illum ftit baqa’ minnhom fil-pajjiż u dawn jgħixu fid-deżert.  Il-lingwa uffiċjali hi l-Ingliż iżda hemm iktar minn mitejn lingwa u djaletti differenti mitkellma f’dan il-pajjiż.   Dan il-għaliex ħafna nies minn pajjiżi oħra, fosthom anke minn Malta, emigraw lejn l-Awstralja matul iż-żminijiet.  
Fl-Awstralja hemm annimali li ma ssibhom imkien ieħor fid-dinja.  Fosthom insibu l-koala, il-kangarù u l-emù. Il-kangarù u l-emù ma jistgħux jimxu b’lura.  L-iktar sriep velenużi fid-dinja jinsabu fl-Awstralja.  Dan jgħodd ukoll għall-brimb fejn insibu l-aktar brimba velenuża fid-dinja!  L-iktar pajjiż li għandu iġmla fid-dinja hu l-Awstralja!  Fatt ieħor kurjuż hu li fl-Awstralja hemm iżjed nagħaġ milli nies!
L-istaġuni fl-Awstralja huma bil-maqlub tagħna jiġifieri meta aħna jkollna s-sajf, huma jkollhom ix-xitwa u filwaqt li aħna nilbsu l-kowtijiet u nħossu l-bard fil-Milied, huma jiċċelebraw il-Milied fis-sajf, ħdejn il-baħar.

L-Awstralja hi famuża għall-bajjiet kbar u sbieħ li għandha.  Fil-fatt għandha ‘il fuq minn għaxart elef bajja.  Insibu bajja li għandha l-iktar ramel bajdani fid-dinja. L-Awstralja hi famuża għall-Opera House li nfetħet fl-1973.  Ħaġa unika għall-Awstralja hi Lake Hillier għaliex din l-għadira hi ta’ kulur roża.

